
Beren Estatua eraiki duten na-
zioek estatolatria somatzeko, 
areago gaitzesteko, topatzen 
dituzten oztopoak, ulergarri 
xamar gertatzen dira. Aski da 
atsotitz zaharrak gogoan har-
tzea: auzoaren begian printza 
ikusi bai, baina norberare-
nean ezta habea ere. 

Hitz batez, beren burua altxa nahi duten 
nazio ukatuen «nazionalismoa» saiatzen du-
tenek, Estatuen zanpaketak ez salatzea, normal 
xamarra da. Zorigaitzez. 

Zer esan, ordea, nazio ukatuko seme izan, 
eta Estatuen gorantza itsuan ari direnez? 

Jugoslavia zeneko borroketan «desordenuak» 
besterik ez ikustea, lotsagarria da. Jugoslavian 
herri desberdinak zeuden, elkarri itsatsiak, na-
hasiak. Serbiarrek oreka zail hori puskatu dute-
nean (Kossovo-ri Autonomia kenduz, adi-
bidez), dena dardaratu da. Kroaziarrek ere 
«beren partea» hartu nahi izan dute, Eta txi-
roenek, eta ahulenek, muslimek beraz, zatika-
tuak eta irentsiak izateko larria jasaten dute. 

Europar «intelektualek» (¿?) oroimen urria 
dute. Jugoslavian orain gertatzen dena, behin 
eta berriz gertatu baita gure begien aurrean. 
Eta metodoa beti izan da bera: etorkinen ola-
tuen bidez (eta zenbait aldiz bertakoen uxaketa 
sistematikoaz, orain Bosnia bezala), herriaren 
oinarri soziologikoa aldatzea. 

Zer egin zuen Mussolinik Adigio-Garaian? 
Zer egin dute errusiarrek Estonian eta Leto-
nian? Zer egin zuen Atatürkek Hego-Arme-
nian? Zer egin zuen Ceaucescuk Transylva-
nian? «Berrantolatu behar zela» Errumania 
(Transylvania barne, jakina): eta aldaketa so-
ziologiko horri ekin zion. Hogei urtetan, adi-
bidez, Kolozsvár-Cluj hiria 112.289 erruma-
niar izatetik, 232.585 izatera pasa zen (%67,5 
errumaniar; 1977). 

Nor oroitzen da gaur, ordea, Transyl-
vania-ko 2.030.000 maggyartarrez? «Transyl-
vania Errumania da». Eta kitto 

Zer dira bi milioi lagunen eskubide nazio-
nalak «Kantzilleria» famatu horientzat? Euskal-
dunok ongi dakigu: hutsaren hurrena. Transyl-
vaniako maggyartarrak, 1914-1918 gerlako on-
dorioetako bat, aipatu ere ez dira egiten. 

Baina inoiz Koloszvar-en, Temesvar-en edo 
Araden «desordenu»rik gertatzen baldin bada, 
berehala entzungo dugu: «Kontuz nazionalis-
moekin!». 




